
O‘ZBEKISTONDA SUT SEKTORINING QIYMAT 
ZANJIRINI SANOATLASHTIRISH MUAMMOLARI

Urazov Jamshidjon Sa’dullayevich
Samarqand agroinnovatsiyalar va tadqiqotlar insituti mustaqil tadqiqotchisi

E-mail: jamshidjon.urazov81@gmail.com

Annotatsiya. Ushbu maqola O‘zbekistonda sut chorvachiligi samaradorligi va sutni qayta ishlash darajasidagi tizimli 
iqtisodiy muammolarni tahlil qilishga qaratilgan. 2016-2024-yillar ma’lumotlari asosida olib borilgan tahlil mamlakat 
chorvachilik tizimining ekstensiv xususiyatga ega ekanligini, qiymat zanjiridagi uzilishlar tufayli qayta ishlash darajasining 
pastligi va manfiy tashqi savdo balansini ko‘rsatdi. Olingan natijalar iqtisodiy o‘sishni rag‘batlantirish uchun tarmoqning 
zudlik bilan intensifikatsiyasi, sanoat integratsiyasi va eksportga yo‘naltirilgan qayta ishlash quvvatlarini kengaytirish 
zarurligini isbotlaydi.

Kalit soʻzlar: Sut tarmog‘i, iqtisodiy samaradorlik, sut mahsuldorligi, qayta ishlash darajasi, intensiv chorvachilik, qiymat 
zanjiri, oziq-ovqat xavfsizligi.
Abstract. This article aims to analyze the systemic economic problems in the efficiency of dairy farming and the level of 
milk processing in Uzbekistan. The analysis, based on data from 2016-2023, shows that the country’s livestock system 
is extensive, with low processing levels due to disruptions in the value chain and a negative foreign trade balance. The 
results obtained prove the need for urgent intensification of the sector, industrial integration and expansion of export-
oriented processing capacities to stimulate economic growth.

Key words: Dairy sector, economic efficiency, milk productivity, processing levels, intensive livestock farming, value chain, 
food security.
Аннотация. Целью данной статьи является анализ системных экономических проблем, влияющих на эффективность 
молочного животноводства и уровень переработки молока в Узбекистане. Анализ, основанный на данных за 
2016–2023 годы, показывает, что животноводческая система страны является экстенсивной, с низким уровнем 
переработки из-за сбоев в цепочке создания стоимости и отрицательного сальдо внешней торговли. Полученные 
результаты подтверждают необходимость безотлагательной интенсификации отрасли, промышленной интеграции 
и расширения экспортно-ориентированных перерабатывающих мощностей для стимулирования экономического 
роста.

Ключевые слова: Молочный сектор, экономическая эффективность, продуктивность молока, уровень переработки, 
интенсивное животноводство, цепочка создания стоимости, продовольственная безопасность.

K I R I S H 
Chorvachilik O‘zbekiston iqtisodiyotida strategik tarmoq bo‘lib, mamlakat yalpi ichki mahsuloti, oziq-

ovqat xavfsizligi, aholi bandligi, eksport, qayta ishlash sanoati va hududlar barqaror rivojlanishida hal qiluvchi 
ahamiyatga ega. Jahon agrar iqtisodiyotida sut chorvachiligi oziq-ovqat xavfsizligi va barqaror iqtisodiy 
rivojlanishning muhim ustuni hisoblanadi. Sut ishlab chiqarish samaradorligi bevosita mamlakat chorvachilik 
sektoridagi texnologik taraqqiyot va boshqaruv samaradorligini aks ettiradi. O‘zbekistonda chorvachilikning 
YaIMdagi ulushi sezilarli bo‘lishiga qaramay (2024-yilda 13%ni tashkil qilgan), tarmoqning ta’minot, ozuqa va 
xomashyo bazasi hamda sanoat qayta ishlash quvvatlari (qiymat zanjiri) o‘rtasida nomutanosiblik mavjud. Ushbu 
maqolaning maqsadi O‘zbekiston sut chorvachiligining 2016-2024 yillardagi iqtisodiy samaradorligini tahlil 
qilish, global ko‘rsatkichlar bilan taqqoslash va tashqi savdo dinamikasini baholash orqali tizimli transformatsiya 
zaruratini ilmiy asoslashdan iborat.

M A V Z U G A  O I D  A D A B I Y O T L A R  S H A R H I
Sut sektoridagi samaradorlikni baholash bo‘yicha ko‘plab tadqiqotlar mavjud. Feder (1982) tomonidan olib 

borilgan tadqiqotlar asosida ishlab chiqilgan intensivlashtirish nazariyasi agrar ishlab chiqarishda bir birlikka 
sarflanadigan sarmoyaning oshishi mahsulot ishlab chiqarishga (yoki jon boshiga ishlab chiqarilgan sutga) 
ijobiy ta’sir ko‘rsatishini nazariy jihatdan asoslaydi. Uning fikricha ayniqsa, turli innovatsiyalarni masalan, 
yuqori sifatli nasl, sifatli ozuqa ratsioni va zamonaviy texnologiyalarni kompleks joriy etish orqali erishiladigan 
texnik samaraning rolini ta’kidlaydi. O‘zbekistonning past mahsuldorlik ko‘rsatkichlari ushbu nazariy 
ko‘rsatkichlardan jiddiy chekinishni bildiradi. Porter (1985) tomonidan asos solingan qiymat zanjiri nazariyasi 

esa mahsulotning xomashyodan iste’molchiga yetib borgunga qadar bo‘lgan har bir bosqichida qo‘shimcha 
qiymat yaratish zarurligini ko‘rsatadi. Sut sektorida qo‘shimcha qiymatning eng yuqori qismi xom sutni qayta 
ishlash va yuqori qiymatli mahsulotlarga pishloq, quruq sut, yogurt kabi mahsulotlarga aylantirish jarayonida 
yaratiladi. O‘zbekistonda sutning katta qismi sanoat miqyosida qayta ishlanmasdan qolishi - bu Porterning 
nazariyasiga ko‘ra, qiymat zanjirida jiddiy uzilish mavjudligini bildiradi. Qayta ishlash darajasining pastligi ishlab 
chiqaruvchilarning past marjada ishlashiga, iste’molchilarning esa qimmat yoki import mahsulotlarga bog‘lanib 
qolishiga olib keladi.

 Sutning katta qismi sanoat miqyosida qayta ishlanmasdan qolishi - Krugman (1991) tomonidan ta’kidlangan 
institutsional integratsiyaning yo‘qligi bilan bog‘liq. Krugmanning tadqiqotlari iqtisodiy faoliyatning geografik 
jihatdan jamlanishi (klasterlashishi) va samarali institutsional aloqalarning ahamiyatini ta’kidlaydi. O‘zbekiston 
sut sektorida dehqon xo‘jaliklari va sanoat korxonalari o‘rtasidagi logistik va moliyaviy integratsiyaning yo‘qligi 
ushbu institutsional bo‘shliqni vujudga keltiradi. Bu integratsiya yetishmasligi sababli, xom ashyo tez ayniydigan 
bo‘lgani holda, uning sanoat aylanishiga kiritilishi qiyinlashadi. Timmer (2000) qishloq xo‘jaligi mahsulotlari 
savdosidagi manfiy balansning oziq-ovqat xavfsizligiga salbiy ta’sirini ta’kidlaydi, bu esa importga qaramlikni 
kuchaytiradi. Timmerning ta’kidlashicha, biror bir strategik oziq-ovqat mahsuloti bo‘yicha uzoq muddatli manfiy 
savdo balansi (import>eksport) mamlakatning oziq-ovqat xavfsizligi va makroiqtisodiy barqarorligi uchun tizimli 
xavf tug‘diradi.

T A D Q I Q O T  M E T O D O L O G I YA 
Ushbu tadqiqot miqdoriy va solishtirma tahlil metodlariga asoslangan bo‘lib, maqolada quyidagi asosiy 

statistik ko‘rsatkichlar tahlil qilindi:
1.	 Aholi jon boshiga sut ishlab chiqarish: FAO ma’lumotlari asosida O‘zbekiston Respublikasida aholi 

jon boshiga sut ishlab chiqarish ko‘rsatkichining dinamikasi va sut ishlab chiqarishda yetakchilik qilayotgan 
davlatlar bilan solishtirildi (kg/yil).

2.	 Sutni qayta ishlash darajasi: davlat statistika qo‘mitasi ma’lumotlari asosida mamlakatda ishlab 
chiqarilgan sutning sanoatda qayta ishlash ulushi tahlil qilindi (%).

3.	 Sut va sut mahsulotlari eksport va import ma’lumotlari asosida ushbu mahsulotlarning tashqi savdo 
balansi o‘rganildi: Global savdo platformalari (ITC Trade Map) ma’lumotlari asosida 2023-yildagi sut va sut 
mahsulotlarining import va eksport hajmlari (AQSh dollari hisobida).

Ushbu indikatorlarning tahlili sutchilik tarmog‘ining rentabellik inkoniyatlari, ichki talabni qondirish darajasi 
va raqobatbardoshligini aniqlashga qaratildi.

T A H L I L  V A  N A T I J A L A R 
O‘zbekistonda aholi jon boshiga sut ishlab chiqarish ko‘rsatkichi mamlakatning chorvachilik sektoridagi 

samaradorlik darajasi, oziq-ovqat xavfsizligi va raqobatbardoshlik salohiyatini aks ettiruvchi muhim iqtisodiy 
indikator hisoblanadi. O‘zbekistonda jon boshiga o‘rtacha yillik sut ishlab chiqarish 2023-yilda 332.8 kg ni 
tashkil etdi. Bu ko‘rsatkich global miqyosdagi yetakchi intensiv chorvachilikka ega davlatlar masalan, AQSh, 
Niderlandiya, Daniya ko‘rsatkichlaridan bir muncha past ekanligini ko‘rsatmoqda.

1-rasm. O‘zbekistonda jon boshiga sut ishlab chiqarish dinamikasi (2010-2024-yillar)

2010-yilda mamlakatimizda jon boshiga sut yetishtirish hajmi 291,2 kg ga to‘g‘ri kelgan bo‘lsa, 2024-
yilda bu ko‘rsatkich 338,1 kg ga teng bo‘lgan. 2024-yil 2010-yilga nisbatan aholi jon boshiga sut yetishtirish 
ko‘rsatkichi 116,1 %ga, yoki 46,9 kg ga oshganligini kuzatishimiz mumkin. Samarqand viloyatida bu ko‘rsatkich 
respublikamizning boshqa hududlariga nisbatan birmuncha yuqori bo‘lib, 2024-yilda viloyatda aholi jon boshiga 
o‘rtacha sut ishlab chiqarish hajmi yiliga 338,8 kg ni tashkil qilgan. Bu esa respublikdagi o‘rtacha ko‘rsatkichdan 
0,7 kg yuqori ekanligini ko‘rsatmoqda. 

O‘zbekistonda yetishtirilgan umumiy sut hajmining atigi 1/4 qismi sanoat miqyosida qayta ishlash korxonalari 
tomonidan o‘zlashtiriladi. Qolgan qismi esa asosan dehqon va tomorqa xo‘jaliklarida xom holda iste’molga yoki 
kichik, mahalliy bozorlarda sotuvga chiqariladi. Qishloq hudularida yangi sog‘ilgan sut o‘rtakashlar tomonidan 
kunlik yig‘iladi va qishloq hududlaridan birmuncha olis masofada joylashgan sutni yig‘ish punktlariga yoki sutni 
qayta ishlash korxonalariga yetkaziladi.

2-rasm. Samarqand viloyatida sut yetishtirish va qayta ishlash dinamikasi (2010-2024-yillar)

2024-yilda Samarqand viloyatida jami 1456,1 ming tonna sut yetishtirilgan. Shundan 445,6 ming tonnasi, 
ya’ni jami yetishtirilgan sutning 30,6 sanoat korxonalarida qayta ishlangan xolos. Sog‘ilgan sutning qayta 
ishlanmasdan qolishi agrar qiymat zanjirida qo‘shimcha qiymatning yaratilmasligini anglatadi. Xom sutning 
saqlanish muddati qisqaligi sababli bu holat katta tovar yo‘qotishlariga olib keladi va mahsulotning tovarlilik 
darajasiga salbiy ta’sir ko‘rsatadi. Sutni qayta ishlash (sterilizatsiya, yog‘sizlantirish, pishloq, quruq sut ishlab 
chiqarish) orqali mahsulotga eng yuqori iqtisodiy qiymat qo‘shiladi. Past qayta ishlash darajasi ushbu potentsial 
qiymatning katta qismi milliy iqtisodiyot uchun yaratilmasdan qolayotganini bildiradi. Ijtimoiy so‘rovnoma 
natijalari tahlili ham dehqon va tomorqa xo‘jaliklarida xom sutni sotishdan ko‘ra, uni an’anaviy usularda qayta 
ishlab tayyor mahsulot holatiga keltirib sotish, jumladan, qatiq, sariyog‘, chakki, suzma, ayron kabi mahsulotlarni 
sotishdan ko‘proq daromad olish mumkinligini ko‘rsatdi.

Mamlakatning sut va sut mahsulotlari bo‘yicha eksport va import ko‘rsatkichlari manfiy tashqi savdo balansi 
ko‘rsatmoqda.

2-jadval. Sut va sut mahsulotlari bo‘yicha tashqi savdo balansi

Ko‘rsatkichlar Qiymati, ming AQSh 
dollarida Izoh

Sut va sut mahsulotlari eksporti 244,0 Ishlab chiqarilgan sut va sut mahsulotlarining eksport 
darajasi past

Sut va sut mahsulotlari importi 4820,0 Ichki talabni qondirish uchun xorijdan import 
qilinayotgan yuqori qiymatli mahsulotlar.

Savdo balansi 4576,0 Sof importchi pozitsiyasi

2-jadvaldan ko‘rinib turibdiki, manfiy savdo balansi O‘zbekistonning sut mahsulotlari bo‘yicha sof importchi 
ekanligini tasdiqlaydi. Sut va sut mahsulotlari bozorida importning eksportdan qariyb 20 baravar yuqori bo‘lishi 
ichki talabni qondirishda xorijiy mahsulotlarga bog‘liqlikni oshiradi va mamlakat valyuta zaxiralariga salbiy ta’sir 
ko‘rsatadi.

Olingan natijalar intensivlik nazariyasi va qiymat zanjiri nazariyasi asosida quyidagicha muhokama qilinadi:
1.	 Ekstensivlikning iqtisodiy xarajati: Aholi jon boshiga sut ishlab chiqarish ko‘rsatkichi pastligi yuqori 

tannarxga va past rentabellikka sabab bo‘ladi. Intensivlashtirishni (yuqori nasl, ratsional oziqlantirish) 
tezlashtirish - bir bosh sog‘in sigirdan olinadigan iqtisodiy foydani oshirishning bevosita yo‘lidir. Tarmoqni 
intensivlashtirishda yuqori mahsuldor sigirlarni ko‘paytirish va oziqlantirish ratsionini optimallashtirish muhim 
omillardan bo‘lib hisoblanadi.

2.	 Sanoat integratsiyasining strategik zarurati: Sutni qayta ishlash darajasi pastligi sutchilik yo‘nalishi 
qiymat zanjiridagi katta yo‘qotishlarni bildiradi. Qayta ishlash korxonalari va kichik fermer xo‘jaliklari o‘rtasida 
kooperativlar va markazlashgan sut yig‘ish punktlarini yaratish orqali institutsional bo‘shliqni bartaraf etish talab 
etiladi.

3.	 Makroiqtisodiy barqarorlik: sut va sut mahsulotlari bozoridagi manfiy savdo balansi mamlakatning oziq-
ovqat xavfsizligi nuqtai nazaridan xatarli hisoblanadi. Import o‘rnini bosuvchi va eksportga yo‘naltirilgan yuqori 
qiymatli mahsulotlar (pishloq, quritilgan sut, sariyog‘, brenza, kefir, qurut va h.k) ishlab chiqarishni yo‘lga qo‘yish 
orqali manfiy saldoni bartaraf etish iqtisodiy ustuvorlik bo‘lishi kerak.

X U L O S A  V A  T A K L I F L A R
Ushbu tadqiqot O‘zbekiston sut sektorining barqaror iqtisodiy o‘sishga erishishi uchun sut chorvachiligini 

ekstensivlikdan kapital-sig‘imli intensivlikka o‘tkazish va xomashyo bazasini yuqori qo‘shimcha qiymatli 
mahsulotlar ishlab chiqaruvchi sanoat zanjiriga to‘liq integratsiya qilish zarurligini tasdiqladi.

Tizimli transformatsiya uchun asosiy tavsiyalar taklif qilinadi:
1.	 Sut chorvachiligini intensivlashtirishni rag‘batlantirish orqali jon boshiga sut ishlab chiqaish hajmini 

bosqichma-bosqich o‘rtacha 400 kg gacha oshirish.
2.	 Sutni qayta ishlash korxonalariga investitsiyalar jalb qilishni rag‘batlantirish orqali sutni sanoatda qayta 

ishlash darajasini 32-35% gacha ko‘tarish.
Bu iqtisodiy chora-tadbirlar O‘zbekistonning ichki bozorini mustahkamlash, eksport salohiyatini oshirish va 

global agrar bozorda raqobatbardoshligini ta’minlash uchun zamin yaratadi.

